
   Чарăнатăп уйра, ват юман умĕнче,

Çулçăсем сассине тăнлама пĕр кана.

Ыйтрĕ йывăç манран анлă

уй варринче:

— Мĕн çинчен шухăшлан,

Каласамччĕ мана?

Шăпланать çил ачи, шăпланать

ват юман,

Ыйту çеç хăлхара, пĕр ыйту кăсăклать,

Мĕн çинчен шухăшлан,

Мĕн çинчен шухăшлан?

Мĕн-ши чăн та паян ман чуна кастарать?

Мĕн çинчен шухăшлан? —

сар ыраш та ыйтать,

Çул тинкерчĕ куçран,

Шухăша ăнланса,

Эп илтмен сасăпа

Темле кайăк юрлать,

Халь тăнлатăп ăна,

Ачаллах — каçăхса...

Мĕн çинчен шухăшлан?

Пĕлтерсемччĕ мана?

Çак ыйту юрăлла юлĕ чун-чĕререх...

Çак çула, кайăка,

Çак лаштра юмана

Манмăп эп нихăçан,

Манмăп ĕмĕрĕпех...

  